[bookmark: _GoBack]Samtalemal for samtalar mellom idrettslag og medlem i sak som gjeld seksuallovbrot


Introduksjon
Det følgjande er ein samtalemal/momentliste for samtale idrettslag vel å ha med person som er meldt til politiet (eller der idrettslaget har grunn til å tru at person er meldt) for seksuallovbrot.

Denne malen har heilt sikkert rom for forbetringar. Dersom nokon har tilbakemeldingar kan ein kontakte rådgjevar Håvard B. Øvregård i NIF på e-post havard.ovregard@idrettsforbundet.no eller telefon 91 77 31 57. Han er også tilgjengeleg for råd og tilbakemelding i slike saker generelt, og hans kontaktinfo kan om ønskjeleg formidlast vidare til andre involverte som ønskjer å ha eit kontaktpunkt i idretten sentralt.


Kva konsekvens bør/kan det ha at ein person i idrettslaget er meldt for seksuallovbrot?
NIFs råd i slike saker er at ein person som er mistenkt/skulda for seksuallovbrot har ei tilbaketrekt rolle medan saka vert handsama (av politi/rettsapparat dersom saka er meldt til politiet, av idrettslaget sjølv om saka ikkje er meldt til - eller ferdig handsama av - politi/rettsapparat). 
· Dersom det gjeld ein trenar bør denne ikkje ha direkte utøvarkontakt. 
· Dersom det gjeld ein utøvar vil vurderinga vere avhengig av kva type skulding det er og kva risikosituasjonar som ein vurderer kan oppstå i idrettssamanheng.

Det vil vere ulik handsaming av saka avhengig av om mistanke/skuldingar gjeld ein situasjon i eller utanfor idrettsaktivitet/idrettssamanheng. Idrettslaget bør ha omsyn til alle involverte, men dersom det er upassande/uheldig at begge dei involverte (personen som skuldingane gjeld og personen(-ane) som handlingane skal ha vore utført mot) er til stades på same tid/stad i idrettsaktivitet bør det vere den som er meldt/mistenkt som trekk seg tilbake frå gjeldande aktivitet i tida fram til saka er ferdig handsama.

For trenarar som trener, eller andre som har eit tillits- eller ansvarsforhold for, mindreårige (under 18) eller menneske med utviklingshemming er det særlege reglar som gjeld gjennom idrettens ordning med obligatorisk politiattest for desse. Ein person som er sikta eller tiltalt for seksuallovbrot har ikkje gyldig politiattest, og kan uansett ikkje vere trenar/ansvarsperson for dei nemnde gruppene i den perioden personen er sikta/tiltalt. Ein person som ikkje er formelt sikta eller tiltalt vil kunne ha ein gyldig politiattest, men vi tilrår idrettslag å ta trenarar/ansvarspersonar som er mistenkt/skulda for seksuallovbrot ut av sin funksjon medan skuldingane vert handsama.


Før samtale
Grunnlaget for ein slik samtale er at idrettslaget på ein eller annan måte er gjort kjent med (eller har grunn til å tru) at ein person i idrettslaget er meldt til politiet for brot på straffelova sine lovbod om seksuelle overgrep (seksuallovbrot). 


Før samtale som gjeld handlingar som er straffbare etter norsk lov bør idrettslaget kontakte politi, og syte for at idrettslaget ikkje gjer noko som kan skade politiets eventuelle etterforsking eller gjer noko i strid med råd frå politiet. Det vil kunne variere om politiet gir informasjon til idrettslaget om saka, men idrettslaget kan alltid spørje politiet om råd om korleis dei skal gå fram overfor personen. Idrettslaget skal følgje råda frå politiet. 

Det er politiets oppgåve å etterforske lovbrot, ikkje idrettslagets. Idrettslaget kan øydelegge for politiets etterforsking dersom ein ikkje er i kontakt med politiet og følgjer deira råd.

Grunnlag for samtale med person kan vere at idrettslaget eller nokon i idrettslaget fryktar at personen kan misbruke sin posisjon i idrettslaget til å gjere nye tilfelle av seksuell trakassering og overgrep, eller at personen si deltaking i aktivitet i idrettslaget i praksis vil stenge eit eventuelt offer for rapportert/mistenkt seksuell trakassering og overgrep ute frå sin idrettsaktivitet.

Denne malen gjeld ikkje samtalar som er ein del av sakshandsaming i idrettslaget for å avklare kva slags eventuelle konsekvensar dei  framkomne påstandane skal ha for personen permanent, men for kva konsekvensar det skal ha under handsaminga av desse.

I alle slike saker bør den ansvarlege i idrettslaget føre logg over hendingar i saka, med dato og tidspunkt for kontakt med ulike involverte, samt kort info om kva som hende, eventuelt eigne møte/samtale-notat (som nemnt under).


Innkalling til samtale
Når personen blir innkalla til samtale bør det som før nemnt vere avklart med politiet. 

I innkalling til samtale er det ikkje naudsynt å utdjupe kva samtalen gjeld. 


Rammer for og førebuing til samtale
Det bør vere fleire enn ein representant for idrettslaget til stades i samtalen, for at det i ettertid skal vere fleire som kan stadfeste kva som vart sagt i samtalen. 

Vi tilrår at ein av idrettslagets representantar noterer hovudpunkt undervegs i samtalen til eit internt referat. Dette skal ikkje leggast fram for personen eller godkjennast av alle som var til stades i ettertid, og er soleis ikkje nokon protokoll frå møtet. Det er idrettslagets representantar sine eigne møtenotat, og vil vere til hjelp for desse dersom det i ettertid skulle vere uklart kva som har blitt sagt på møtet. Dette notatet bør ikkje innehalde personinformasjon, og skal handsamast konfidensielt og ikkje vere tilgjengeleg for andre enn dei som er saksansvarleg i idrettslaget.

Idrettslagets representantar bør hente/skrive ut NIFs retningsliner mot seksuell trakassering og overgrep frå nett[footnoteRef:1] slik at desse kan visast/gis til personen. [1:  1o punkt vedteke av idrettsstyret september 2010, tilgjengeleg her: https://www.idrettsforbundet.no/tema/retningslinjer/seksuell-trakassering-og-overgrep/ ] 



Moment å ta opp under samtalen 
1) Ønsk velkomen og takk for at personen kunne møte 
2) Presenter dei som deltek frå idrettslaget (namn/funksjon)
3) Informer om at idrettslaget er gjort kjent med at personen er meldt til politiet for seksuallovbrot (eller at idrettslaget er kjent med påstandar om dette)
4) Informer om at målet for dette møtet er å gjere nødvendige avklaringar som følgje av den informasjonen idrettslaget har motteke.
a. Informer om at idrettslaget – dersom handlingane som er meldt bør ha konsekvens for rolle i idrettslaget – ikkje vil ta stilling til konsekvensar i idrettslaget før etter politiets handsaming.
b. Informer om at dette møtet berre gjeld avklaringar fram til eventuell politihandsaming er avslutta.
5) Spør personen om ho/han kan stadfeste eller avkrefte den informasjonen idrettslaget har motteke
a. Personen har høve til å ikkje svare på dette, men då kan de informere om at de må handtere dette som om informasjonen de har motteke kan vere korrekt.
b. Dersom personen avkreftar informasjonen, må de eventuelt ta ei ny runde med politiet og be om råd frå dei.
6) Informer om idrettens retningsliner mot seksuell trakassering og overgrep, samt idrettens reglar om politiattest.
a. Gje personen kopi av retningslinene (dei 10 punkta som er vedteke av idrettsstyret).
b. Understrek at det er viktig for idrettslaget at alle i idrettslaget følgjer desse retningslinene, og at brot på desse vil bli følgt opp av idrettslagets styre og kan få konksekvensar for den det gjeld. 
7) Spør personen om de kan kome fram til ei semje om at personen 
a. ikkje skal ha kontakt med sakas andre involverte person(ar) [utsette] i idrettssamanheng, og at dersom dei i utgangspunktet skal vere til stades på same tid/stad, så må personen unngå desse tider/stadar.
b. ikkje skal ha ansvar for mindreårige / personar med utviklingshemming medan saka er under handsaming.
c. ikkje skal ha kontakt med andre utøvarar, dersom idrettslaget ser på dette som ein risiko for brot på idrettens retningsliner mot seksuell trakassering og overgrep.
8) Oppmod personen om å ta kontakt med ein nærståande for å ha nokon å snakke med og støtte seg til under dette som truleg er ei stor personleg påkjenning. 
9) Avtale eit nytt møtepunkt, til dømes nytt møte om 2-3 månader, og avklar at ein kan ta møtet tidlegare om politiet vert ferdig med si handtering av saka før dette.


Oppfølging av møte
Etter møtet bør dei som møtte frå idrettslaget gå gjennom notata sine frå møtet og samanfatte dette til eit møtenotat som dei er samde om. 

Representantane frå idrettslaget må vurdere korleis og kor mykje dei informerer andre relevante i idrettslaget (styre, personens trenar(ar) eller utøvarar). Alle involverte har teieplikt om den informasjonen dei har fått om saka, og skal ikkje formidle denne informasjonen vidare. 

Det skal vere ein ansvarleg i idrettslaget som forvaltar informasjonen i saka.  

Ansvarleg i idrettslaget skal minne alle som får informasjon om at dei har teieplikt, og at brot på denne får konsekvensar.

